









BYLAE A

Fakulteit Ekonomiese en Bestuurswetenskappe

M- en PhD-programme

Aansoeke-, aanwysings- en evalueringsprosedures

Hierdie dokument verskaf slegs breë riglyne oor die prosedure waarvolgens departemente hulle M- en PhD-studente bestuur.  Departemente se spesifieke optrede wat betref die hantering van dié studente mag verskil.  Waar daar uitsonderings is, word dit spesifiek uitgewys in voetnotas van dié dokument.  Daar is ook ‘n paar gevalle waar hierdie prosedures nie ooreenstem met die US se algemene beleid oor die hantering van M- en PhD-studente nie.  Hierdie uitsonderings word ook spesifiek uitgewys.

Aanvullende riglyne tot hierdie dokument kan gevind word in die US se Jaarboek (Deel 1) oor aangeleenthede soos:

Verlening van graad

Proefskrifvereistes

Gelde betaalbaar

Publikasie van proefskrifte

Sensitiewe proefskrifte, tesisse en werkstukke

Gedragskode: studieleier/promotor en student

Voortgesette registrasie na residensietydperk

Riglyne insake onderbreking van M- en D-studie

Versuim om te registreer

1. DOKTORSGRADE

1.1. Aansoek en Toelating van student

‘n Voornemende PhD-student nader gewoonlik - op informele basis - ‘n dosent of departementele voorsitter om inligting te verkry oor die PhD-graad.  Die volgende stap vir die voornemende student is dan om ‘n aanvanklike, skriftelike studievoorstel aan die voorsitter van ‘n departement te rig.  Voornemende studente word egter aanbeveel om reeds vir die aanvanklike voorstel, vooraf gesprekke met akademici in die gepaste studievelde te voer.  Wanneer ‘n student ‘n dosent nader, sal die betrokke dosent dit eers informeel uitklaar met die voorsitter, of as die voorsitter die eerste persoon van kontak was, sal die voorsitter die student verwys na ‘n dosent met die toepaslike vakkennis.

Die voorlopige promotor kan in hierdie stadium 'n brief aan die biblioteek rig om te reël dat aan die student toegang verleen word tot die nodige bronne sodat hy/sy 'n navorsingsvoorstel kan voorberei.
Nadat ‘n aanvanklike studievoorstel gedoen is, en die voorsitter en betrokke akademikus van mening is dat die student se beplande studie moontlik ‘n waardevolle bydrae tot die skep van nuwe kennis kan lewer, word die student versoek om saam met die akademikus te begin werk aan ‘n amptelike en omvattende studievoorstel.

In hierdie stadium moet die student amptelik aansoek doen om die PhD-studie aan te pak deur die standaard aansoekvorm van die US in te vul.  In gevalle waar die voornemende student nie aan die toelatingsvereistes van die program voldoen nie, maar wel oor relevante werkservaring beskik en/of ander akademiese meriete het, kan die departement die student versoek om 'n portefeulje vir oorweging aan die AEVL-komitee van die fakulteit voor te lê.
Departemente het in die meeste gevalle ‘n interne navorsingskomitee wat die omvattende studievoorstel evalueer om te bepaal of die studie sal voldoen aan die vereistes van ‘n PhD-graad.  Die voorsitter van die departement rig - via die fakulteitsekretaris - ‘n versoek aan die fakulteitsraad ten einde ‘n toelatingskomitee goed te keur om die studievoorstel amptelik te evalueer.  Vir hierdie doel moet ‘n PhD-toelatingsvorm (beskikbaar op die fakulteit se webblad by https://stbsp01.stb.sun.ac.za/econ/Beleide%20%20Policies/Forms/AllItems.aspx) voltooi word.  Die lede van die toelatingskomitee bestaan gewoonlik uit drie akademici uit relevante vakgebiede.

Nadat die fakulteitsraad die toelatingskomitee goedgekeur het, vind ‘n skriftelike en/of mondelinge voordrag van die voorstel aan die komitee plaas.  Die toelatingskomitee moet hom hoofsaaklik van die volgende drie sake vergewis:

· Sal die studievoorstel tot PhD-studie kan lei?

· Is die kandidaat in staat en toegerus om die studie suksesvol af te handel?

· Wie kan moontlik as promotor optree en is dit nodig om dalk ook mede-promotor(s) aan te stel.

Vereistes waaraan studievoorstelle en PhD-studies in die breë moet voldoen, word departementeel verskaf
. 

Die aangestelde promotor doen vervolgens - via die fakulteitsekretaris - ‘n aanbeveling aan die fakulteitsraad om die student tot die PhD-studie toe te laat.  Elke aansoek word op aanbeveling van die betrokke fakulteitsraad ook deur die Senaat oorweeg.  Eers nadat die Senaat die aansoek om toelating goedgekeur het, kan die betrokke kandidaat as student by die Afdeling Akademiese Administrasie registreer.

Indien die departementele navorsingskomitee en/of promotor van mening is dat die voorgestelde navorsing moontlik etiese implikasies inhou, moet die Etiese Komitee van Subkomitee A (Navorsingskomitee) ook’n oordeel oor die navorsingsvoorstel uitspreek.
1.2. Pligte en verantwoordelikhede van die promotor

Nadat die toelating van die voornemende student deur die Senaat goedgekeur is, is die promotor verantwoordelik vir:

1.2.1. deurlopende studiebegeleiding;

1.2.2. korrespondensie en monitering van die vordering van die studie;

1.2.3. die hantering van die navorsingsproduk op so ‘n wyse dat dit nie strydig met die US-beleid oor intellektuele eiendom mag wees nie;
1.2.4. die hantering van die navorsingsproduk ingevolge die US-beleid oor intellektuele eiendom;

1.2.5. rekordhouding oor skakeling/gesprekke met die student;

1.2.6. die verlening van toestemming om kopieë van die proefskrif aan die fakulteitskantoor vir versending na die eksterne en interne eksaminatore in te lewer;

1.2.7. die tref van die reëlings in verband met die mondelinge eksamen in oorleg met die departementele voorsitter en die dekaanskantoor.

1.3. Eksaminatore
Die paneel van eksaminatore bestaan uit drie onverbonde eksaminatore. 'n Persoon is onverbonde indien hy/sy nie by die totstandkoming van die spesifieke proefskrif betrokke was nie. Minstens twee eksaminatore moet eksterne eksaminatore wees. Vir hierdie doel word buitengewone en ereprofessore aan die US nie as eksterne eksaminatore beskou nie.  Promotors en medepromotors is nie eksaminatore nie en stel geen verslae oor die proefskrif op nie.

Die volgende oorwegings word met die aanwysing van eksaminatore in ag geneem:

· Kwalifikasies (verkieslik dieselfde of hoër)

· Kennis van vakgebied en onderwerp

· Nasionale of internasionale statuur

· Toepaslike praktykervaring

· Beskikbaarheid

· Akademiese ingesteldheid (by eksterne eksaminatore wat nie ‘n akademiese pos beklee nie)

· Doelbewuste strategie teen oorbenutting

· Verwantskap met kandidaat 

· Onverbondenheid van eksaminator oor die algemeen
Die promotor, in oorleg met die departementele voorsitter, lê die name van moontlike eksaminatore aan die dekaan voor.  Vir hierdie doel moet ‘n PhD-eksaminatorevorm (beskikbaar op die fakulteit se webblad by https://stbsp01.stb.sun.ac.za/econ/Beleide%20%20Policies/Forms/AllItems.aspx) voltooi word.  ‘n ADHOC komitee wat deur die dekaan saamgestel word en bestaan uit homself, die departementele voorsitter en ten minste een kundige op die veld van studie, keur die eksaminatore goed.  Die inligting word dan na die fakulteitsekretaris gestuur wat die nodige administratiewe reëlings tref.  Daarna word die eksaminatore  deur die fakulteitsraad by die Senaat aanbeveel, wat dit op sy beurt by die Raad vir goedkeuring aanbeveel.
Die promotor hoef nie 'n akademiese personeellid aan die Universiteit te wees nie. Indien hy/sy nie is nie, moet daar 'n medepromotor wees wat 'n akademiese personeellid aan die Universiteit is.  Indien die promotor 'n akademiese personeellid aan die Universiteit is, kan 'n ander akademiese personeellid aan die Universiteit, of 'n eksterne persoon, tot medepromotor benoem word. Wanneer die promotor 'n akademiese personeellid aan die Universiteit is, moet hy/sy die name van die ander eksaminatore vroegtydig - via die betrokke departementele voorsitter - aan die betrokke fakulteitsraad voorlê; andersins moet dit deur die medepromotor gedoen word.
Promotors is nie self betrokke by enige korrespondensie met die eksaminatore oor hulle amptelike aanstelling, die versending van proefskrifte aan die eksaminatore en die ontvangs van die verslae van eksaminatore nie. Doktorskandidate mag ook onder geen omstandighede met eksaminatore oor hulle proefskrifte kommunikeer nie.  Eksaminatore mag ook nie met mekaar kommunikeer oor die inhoud van die proefskrif wat hulle moet evalueer nie.

Sodra die Senaat die eksaminatore goedgekeur het, skakel die Afdeling Akademiese Registrasie met die eksterne eksaminatore om hulle aanstelling te bevestig en persoonlike besonderhede van hulle te vra. 
1.4
Prosedure vir evaluering van proefskrifte
Die evaluering van die proefskrif word in twee fases gedoen, nl.: die vooraf-evaluering van die kandidaat se studie deur elke eksaminator individueel en daarna ‘n mondelinge eksamen.

1.4.1 Vooraf-evaluering
Die proefskrif word eerstens individueel deur die goedgekeurde eksaminatore beoordeel en vir dié doel moet kandidate een losweg gebonde eksemplaar van hulle proefskrif vir elk van die betrokke eksaminatore by hul promotor/medepromotor inlewer.  Kandidate moet in gedagte hou dat eksemplare voor 1 September ingehandig moet word indien hulle in Desember wil gradueer, en voor 1 November indien hulle in April wil gradueer.

Die promotor dien een afskrif van die proefskrif vir elke eksaminator by die dekaanskantoor in saam met die kontakbesonderhede (telefoonnommers en fisiese adresse) van die eksaminatore.  Die proefskrifte word deur die dekaanskantoor aan die kandidate gestuur en koste hieraan verbonde, word deur die dekaanskantoor se begroting gedek.

Die eksaminatore het ses weke om die proefskrif te bestudeer en ‘n standaardvorm en persoonlike eksaminatorsverslag oor die studie terug te stuur aan die dekaanskantoor.  Die standaardvorm is hierby aangeheg - in ADDENDUM A. Sodra al die verslae ontvang is, word dit aan die promotor gestuur.  Die dekaanskantoor reël dan die mondelinge eksamen in oorleg met die promotor en die eksaminatore.  Die eksaminatorsverslae word op die dag van die mondeling aan die onderskeie eksaminatore beskikbaar gestel.
1.4.2 Mondelinge eksamen

'n Mondelinge eksamen vir ‘n doktorsgraad word vereis (maar onderworpe aan die goedkeuring van die Senaat, kan vrystelling van hierdie eksamen in spesiale gevalle op grond van voldoende motivering verleen word).  In die geval van gevorderde doktorsgrade - waar reeds gepubliseerde wetenskaplike werk(e) van 'n hoë standaard vereis word, wat 'n wesentlike en hoogstaande bydrae tot die verryking van kennis in die betrokke vakgebied lewer - word 'n mondelinge eksamen nie vereis nie. 
Indien 'n mondelinge eksamen afgeneem word, kan dit handel oor die proefskrif, en oor die proefskrifverwante gebied waaroor vooraf ooreengekom is.

Die reëlings vir die mondeling word deur die dekaanskantoor geïnisieer en georganiseer.  Die dekaan tree as voorsitter van die eksamineringspaneel op.  Lede van die paneel hoef nie fisies teenwoordig te wees nie, maar kan wel d.m.v. telefoniese- of satellietverbinding deelneem aan die mondelinge eksamen.  Die mondeling is ook “oop” vir buitepersone wat belangstel om die voordrag van die kandidaat by te woon.

Na afloop van die voordrag is daar ‘n vraesessie.  Daarna word die kandidaat (en besoekers) verskoon.  Die verslae van die eksaminatore word deur die eksamenpaneel bespreek en die paneel kan die promotor vir verdere toeligting ontbied. Daarna doen die eksamenpaneel ‘n aanbeveling of die graad aan die student verleen mag word.  Die eksamenpaneel kan aanbeveel dat die graad toegeken word op voorwaarde dat die promotor toesien dat enkele veranderings aan die proefskrif aangebring word.


Die hantering van meningsverskille oor proefskrifte word soos volg hanteer:

· Dispute tussen student en promotor word verwys na die departementele voorsitter.

· Dispute binne doktorale eksamenkomitees word verwys na ‘n addisionele onverbonde eksterne eksaminator vir uitsluitsel indien die dekaan as voorsitter van die komitee nie die dispuut suksesvol kan bemiddel nie. 


Alle eksaminatore moet skriftelik ingelig word oor die finale uitslag van die eksaminering, en in die geval van ’n negatiewe oordeel van ’n eksaminator wat nie aanvaar is nie, moet die besluit van die paneel gemotiveer word. 

Die Afdeling Akademiese Registrasie reël dat die eksaminatore die nodige vergoeding vir hulle werk ontvang.  Hierdie koste word uit elke departement se ad hoc-fonds verhaal. Eksaminatore se reis- en verblyfreëlings en -kostes word departementeel gedoen en befonds.  Indien ‘n telefoonkonferensie gehou word, is die kantoor van die dekaan verantwoordelik vir die koste. 
1.5 Aanbeveling aan Senaat

Na afloop van die mondelinge eksamen stuur die dekaanskantoor die aanbeveling van die komitee aan alle departementele voorsitters in die fakulteit en lig hulle in oor die graad wat goedgekeur is.  ‘n Afskrif van die proefskrif en onderskeie eksaminatorsverslae is in hierdie tydperk by die dekaanskantoor vir alle fakulteitsraadlede beskikbaar. Die dekaan lê die aanbeveling van die eksamineringspaneel aan die fakulteitsraad voor saam met die individuele eksamenverslae.  Die fakulteitsraad doen ‘n aanbeveling aan die Senaat oor die goedkeuring van die proefskrif.  Die promotor moet, met die oog op die gradeplegtigheid, ’n PhD-gradeplegtigheidvorm (beskikbaar op die fakulteit se webblad https://stbsp01.stb.sun.ac.za/econ/Beleide%20%20Policies/Forms/AllItems.aspx) 

voltooi waarop belangrike inligting vir die gradeplegtigheid en gradeprogramme verskaf moet word.
2. M–GRADE

Fakulteitsbeleid oor die hantering van M-grade is veel breër gedefinїeer en groter diskresie is gedelegeer na departementele vlak vir die hantering van hierdie studies.   Basies word daar tussen twee tipes M-grade onderskei, nl.: M (tesis) en M (gestruktureerd).  In laasvermelde geval maak die tesisgedeelte van die studie minder as 50% van die tydinsette uit.  Vir die doel van hierdie dokument word daar slegs verwys na die evaluering van die werkstuk en die tesis.  Waar die prosedures vir hierdie twee opsies verskil. word dit duidelik uitgewys.

2.1 Aansoek en Toelating van student

Voornemende studente doen eerstens amptelik aansoek om studie vir die graad deur middel van die US se standaard aansoekvorm.  Daarna sal die voornemende student (slegs vir ‘n M-tesis) begin om ‘n aanvanklike, skriftelike studievoorstel aan die dosent van ‘n spesifieke vakgebied voor te berei.

Nadat ‘n aanvanklike studievoorstel gedoen is, en die voorsitter en ‘n dosent binne die departement van mening is dat die student se beplande studie aan die nodige vereistes voldoen, word die student versoek om saam met die dosent te begin werk aan ‘n amptelike en omvattende studievoorstel.

Departemente gebruik hulle eie interne navorsingskomitees om die omvattende studievoorstel te evalueer.    
2.2 Studieleiers (slegs M-tesis)

Die studieleier vir 'n M-tesis hoef nie 'n personeellid van die Universiteit te wees nie (genoem eksterne studieleier).  Indien hy/sy nie is nie, moet daar 'n medestudieleier wees wat 'n personeellid van die Universiteit is.  Indien die studieleier 'n personeellid van die Universiteit is, kan óf 'n ander personeellid van die Universiteit, óf 'n eksterne persoon, tot medestudieleier benoem word.

Nadat die toelating van die voornemende student deur die Senaat goedgekeur is, is die studieleier verantwoordelik vir:
2.2.1 deurlopende studiebegeleiding;

2.2.2 korrespondensie en monitering van die vordering van die studie;

2.2.3 die hantering van die navorsingsproduk op so ‘n wyse dat dit nie strydig met die US-beleid oor intellektuele eiendom mag wees nie;
2.2.4 rekordhouding oor skakeling/gesprekke met die student;

2.2.5 die tref van die reëlings in verband met die mondelinge eksamen in oorleg met die departementele voorsitter.

2.3 Eksaminatore
2.3.1 Tesis
Daar is 'n paneel van twee onverbonde eksaminatore, van wie een ekstern sal wees en waar die interne eksaminator nie betrokke was by die totstandkoming van die tesis nie. Studieleiers (en medestudieleiers) dien nie verslae in nie. 

Al die eksaminatore word deur die studieleier/medestudieleier in oorleg met die betrokke departementele voorsitter - via die fakulteitsekretaris - deur die fakulteitsraad benoem. Vir hierdie doel moet ‘n M-eksaminatorevorm (beskikbaar op die fakulteit se webblad by https://stbsp01.stb.sun.ac.za/econ/Beleide%20%20Policies/Forms/AllItems.aspx) voltooi word. Die interne studieleier, of in die geval van 'n eksterne studieleier, die interne medestudieleier, moet die name van die eksaminatore gesamentlik en vroegtydig aan die betrokke fakulteitsraad vir goedkeuring voorlê, met dien verstande dat sodanige reël alleenlik op tesisse en nie op werkstukke van toepassing is nie.

Magisterkandidate mag onder geen omstandighede met hulle eksaminatore oor hul tesisse kommunikeer nie. Studieleiers is nie self betrokke by enige korrespondensie met die eksaminatore oor hulle amptelike aanstelling, die versending van tesisse aan die eksaminatore en die ontvangs van die verslae van eksaminatore nie.  Eksaminatore mag ook nie met mekaar kommunikeer oor die inhoud van die tesis wat hulle moet evalueer nie.

2.3.2 Werkstuk

Departementele prosedures vir die hantering van werkstukke sal ontwikkel word.
2.4 Evaluering

Wanneer kandidate hulle vir eksaminering aanmeld, moet hulle een losweg gebonde eksemplaar van hul tesis vir elk van die betrokke eksaminatore by hul studieleier/medestudieleier inlewer. Kandidate moet in gedagte hou dat eksemplare voor 1 September ingehandig moet word indien hulle in Desember wil gradueer, en voor 1 November indien hulle in April wil gradueer. Die studieleier oorhandig die kopieë aan ‘n onverbonde persoon, deur die departementele voorsitter aangewys, wat  dit laat versend aan die eksaminatore.
Die eksaminatore het ses weke om die tesis te bestudeer en ‘n standaardvorm en persoonlike verslag oor die studie terug te stuur aan die departementele voorsitter of sy/haar onverbonde genomineerde.  Die standaardvorm is hierby aangeheg - in ADDENDUM B. Sodra al die verslae ontvang is, reël die departementele voorsitter of sy genomineerde (waar nodig), ’n mondelinge eksamen in oorleg met die promotor en die eksaminatore.

Elke magisterkandidaat word op ‘n deurlopende basis aan mondelinge evaluering onderwerp. Indien die beoordelingspaneel dit nodig ag, kan ’n amptelike finale mondelinge eksamen afgelê word oor die tesis/werkstuk, of oor die kandidaat se kennis van die vak in die algemeen, óf oor albei.  Die mondelinge eksamen word deur die departementele voorsitter of sy genomineerde in oorleg met die studieleier/medestudieleier en die twee eksaminatore geskeduleer. Die departementele voorsitter of sy/haar genomineerde sit voor tydens die mondelinge eksamen.
Die finale punt word deur die departementele voorsitter bepaal. Met die vasstelling van die finale punt vir ’n tesis, moet die eksterne eksaminator se aanbeveling saam met dié van die interne eksaminator in aanmerking geneem word.  
Alle eksaminatore moet skriftelik ingelig word oor die finale uitslag van die eksaminering, en in die geval van ’n negatiewe oordeel van ’n eksaminator wat nie aanvaar is nie, moet die besluit van die departementele voorsitter gemotiveer word. 

2.5 Jaarlikse verslagdoening

Daar rus 'n verpligting op die student om sy/haar studieleier op hoogte te hou van die vordering van die navorsing.  In gevalle waar die studieleier dit nodig ag (byvoorbeeld waar deurlopende kontak met die student onmoontlik is), kan hy/sy 'n skriftelike verslag of verslae, soos hy/sy goedvind, van die student vereis.

Dispute tussen die studieleier en ’n student, en tussen eksaminatore, word deur die departementele voorsitter besleg. As dit onsuksesvol is, word die saak na die dekaan verwys.

Departemente moet jaarliks aan die fakulteit rapporteer oor die vordering van studente wat met navorsing vir graaddoeleindes besig is. In gevalle waar die departement se jaarlikse verslag toon dat hierdie vordering nie na wense is nie, of dat studente in gebreke gebly het om verslag te doen, moet die dekaan die betrokke studente in 'n amptelike skrywe herinner aan hulle verpligtinge in dié verband.

2.6 Finale aanbeveling aan Senaat

Nadat die departementele voorsitter die finale punt bepaal het, laai die studieleier - of iemand wat hy/sy amptelik vir dié taak aanwys - die finale punt op die Universiteit se sentrale rekenaarstelsel.

� Sommige departemente (soos USB) se vereistes is beskikbaar op hulle webblaaie.


� Hierdie prosedure word nie binne die fakulteit gevolg nie.  Verwys Jaarboek (Deel1).  Rapportering geskied wel op departementele vlak.

